
Pratahsmaranam

પ્રાતઃસ્મરણમ્

(મન્દાક્રાન્તાવૃત્તમ્)
પ્રાતઃ કાલે સ્ફુરતિ મમ તચ્છાશ્વતાનન્દરૂપં

સર્વેષ્વેવં સદિતિ ચ સદા ભાસતે ચિત્સુખં યત્ ।
સુપ્તૌ યત્સ્યાત્સકલવિરમેઽરૂપમેવં સ્વતોઽર્ચિઃ 

જાગ્રત્સ્વપ્નસ્થિતિષુ મમ તદ્ભાવમાત્રૈકરૂપમ્॥ ૧॥
સ્તોતું સજ્જા શ્રુતિરકથયન્નેતિ યચ્ચાતિવિશ્વં

નૈવં યસ્મિન્ ક્વચિદપિ ભવેદ્ભિન્નરૂપસ્ય ભાવઃ ।
અદ્વૈતત્વાત્સ ઘન ઇતિ યદ્વાસ એવં હિ કાર્યે

ભિન્નં ભાતું મન ઇતિ ન તચ્ચિન્તને શિષ્યતેઽત્ર॥ ૨॥
સર્વં યજ્જં સ્ફુટમપિ તથા લીયતેંઽતે ચ યસ્મિન્

સત્સંસ્થેઽસ્મિન્ જગતિ ચ સદા કૃત્સ્નમેકં  સ્થિતં યત્ ।
તસ્મિન્નષ્ટં મયિ ચિદિતિ યદાઽસત્ખપુષ્પાર્થકલ્પં

દ્રષ્ટું નોમાં ક્વચિદહમિદં શિષ્યતે દૃશ્યમીષત્॥ ૩॥
શુદ્ધં શુદ્ધજલે જલં મિલતિ તન્નૈવ વ્રજેદ્ભિન્નતાં

તદ્વન્મન્મિલિતં ચ વિશ્વમખિલં ભિન્નં ન મચ્ચિદ્રસાત્ ।
આનન્દૈકરસસ્વરૂપમવિકૃદ્ યન્નિર્વિકારોઽપ્યહં 

કુત્રાગાન્નભવેત્સ્ફુટં હ્યહમહોઽનન્તે વિકારાત્મકમ્॥ ૪॥
યદ્વત્સ્યાત્તટિની સમુદ્રમિલિતા તાદાત્મ્યમેવં ગતા

સૈકત્વેન યદા સ્થિતા નિરવધાવેકસ્તતોઽબ્ધિઃ સ્વયમ્ ।
તદ્વચ્છિદ્રસભૂમ્નિ યન્મયિ જગજ્જીવાદિકં સઙ્ગતં

એકત્વેન નિરાવૃતો નિરવધિઃ સ્વસ્મિન્ સદૈકોઽસ્મ્યહમ્॥ ૫॥
(વસન્તતિલકવૃત્તમ્)

અસ્તગતે સમુદિતે ન કદા તરઙ્ગે
ભિન્નં જલં જલનિધિઃ સ્વયમેવ યદ્વત્ ।

તદ્વજ્જીવસમાગતશ્ચોદયાસ્તયોર્યઃ
સોઽહં સદૈવ મમ નાસ્તિ વિભિન્નમીષત્॥ ૬॥

(આર્યાજાતિઃ)
યદ્વક્ષારસમુદ્રે મિલિતં તલ્લવણમેકતાં યાતિ ।
તદ્વન્મમ ચિતિ સર્વં મિલિતં યદિ જગદહં સદૈકોઽસ્મિ॥ ૭॥
અગ્નિમુખે યદ્દિષ્ટં કાઞ્ચનમિહ કટકનામ નો ધત્તે ।
તથા વિવેકાવિષ્ટઃ કિલ ન જગન્નામ બાધતે નૂનમ્॥ ૮॥
ક્ષીરે મિલતિ યદૈવં ક્ષીરં તન્નૈવ ભિન્નતાં યાતિ ।
જીવેશ વિશ્વભાવં મિલિતં યન્મયિ ચ તન્ન મદ્ભિન્નમ્॥ ૯॥
સૂર્યાતપે વિશુદ્ધઃ સ્ફટિકનગો લસત સુન્દરત્વેન ।
નિજસુખરૂપે સ્વાર્ચિર્વૃન્દિતશ્ચિન્નગોત્રસુવિરાજે  ॥ ૧૦॥
સ્વામૃતસુખસિન્ધુરહં ચિદ્રસભૂમ્ન્યેવ મયિ મમૈવાહમ્ ।
મત્સ્ફુરણેનૈવ સદા સ્ફુરિતો લીનોઽપિ નાત્ર મદ્ભિન્નમ્॥ ૧૧॥
મયિ મમ રમણાવસરે મદ્વિષયઃ સહજાતઘોષો યઃ ।
બ્રહ્મૈવાહં સ્વયમિતિ યોઽયં સ્મૃતિરુચ્યતેઽત્ર માયા સા॥ ૧૨॥
અસ્યાં બ્રહ્મૈવાહં જ્ઞાનં યત્તસ્ય નામ ચેશ ઇતિ ।
ક્રમતોઽસ્યામજ્ઞાનં નાહં બ્રહ્માસ્ય નામ જીવ ઇતિ॥ ૧૩॥
માયાઽવિદ્યાભ્યાં યે ભવતઃ સ્મૃતિવિસ્મૃતી ચ શશ્વઙ્ગે  ।
અનયોર્ભાવિ ચ યોઽહં ભ્રાન્તનામની બતાસ્ય જીવેશૌ॥ ૧૪॥
સ્વરૂપવિસ્મૃત્યુદિતં તનુભાવં કથ્યતેઽત્ર જીવ ઇતિ ।
સ્મૃતિરસ્મિન્ બ્રહ્માહં ભવતિ તદા નામ તસ્ય ચેશ ઇતિ॥ ૧૫॥
સ્મૃતિવિસ્મૃતિજીવેશાઽભાસૈર્માયા કરોતિ વૈચિત્ર્યમ્ ।
તેન કિલૈવોપાધી દુઃખસુખે બદ્ધમુક્તભાવૌ ચ॥ ૧૬॥
સત્કારણમસ્ય હિ યત્તદહં ચિતિ મયિ વિરાજમાનેઽસ્મિન્ ।
બ્રહ્માહં યઃ શબ્દો નિખિલા ભાસશ્ચ ભાતિ તેનૈવ॥ ૧૭॥
ઉદયૌ યથૈવ તસ્માજ્જાતે ઘોષેઽપિ નાસ્તિ તદ્ભાવમ્ ।
નાસ્તિ ધ્રુવં તથા મયિ ભાવં બ્રહ્માહમસ્ય ઘોષસ્ય॥ ૧૮॥
સૂર્યાદુત્પન્નાવપિ ચાવરકાવપિ ન શુક્લકૃષ્ણૌ તૌ ।

મેઘૌ નસ્તસ્તસ્મિન્ તદ્વન્માયા ન મયિ તથાઽવિદ્યા॥ ૧૯॥
મિથ્યા મૃગજલભાસે સૂર્યોઽયં સ્વાર્ચિષૈવ   યદ્વત્સ્યાત્ ।
ભાત્યસ્તિ પ્રિયતોઽયં ભાસેઽસ્મિન્ ચિત્સુખોઽહમેવાસ્મિ॥ ૨૦॥
યદ્વત્સર્પો રજ્વાં ભાત્યાભાસોઽદ્વયેઽપિ મયિ તદ્વત્ ।
રજ્જુર્યથા  હિ શૂન્યા તથા સ્વમાત્રઃ સદાઽન્યશૂન્યોઽહમ્॥ ૨૧॥
વન્ધ્યાસુતવત્સર્વં નિત્યનિવૃત્તં કિલેસ્થમખિલમિદમ્ ।
પૂર્ણાઙ્કે શૂન્યં સ્યાન્મિલિતં યદિ તેન તસ્ય કા હાનિઃ॥ ૨૨॥
કશ્ચિદ્વિકાર એવં સવિશેષત્વેન નાસ્તિમેઽત્ર કદા ।
નિર્વિશેષ   એવાહં સ્વભાવતોઽતઃ સદાઽવિકાર્યચલઃ॥ ૨૩॥
યઃ પઠેત્પ્રાતરુત્થાય પ્રાતઃ સ્મરણમુત્તમમ્ ।
વિધૂય નિખિલાજ્ઞાનં બ્રહ્મૈવ સ કૃતી ભવેત્॥ ૨૪॥
ઇતિ શ્રીમત્ પરમહંસપરિવ્રાજકાચાર્ય સદ્ગુરુ ભગવાન્
શ્રીધરસ્વામીમહારાજવિરચિતં પ્રાતઃસ્મરણં સમ્પૂર્ણમ્ ।
રચનાસ્થાનં, મઙ્ગળૂરુ  - શ્રીદત્તજયન્તિ સંવત્સરઃ - ૧૯૪૪

